
Menntun til sjálfbærrar þróunar hefur það að markmiði að skapa einstaklinga sem axla ábyrgð af tilveru sinni.  Menntun til sjálfbærrar þróunar veitir einstaklingum tækifæri til að þroska eigin hæfileika og gefur þeim möguleika á að nýta þá til að skapa sjálfbært samfélag framtíðarinnar.

Til að hægt sé að segja að einstaklingur axli ábyrgð á tilveru sinni verður að ganga út frá því að hann bregðist við afleiðingum af tilveru sinni af ábyrgð.  Grundvöllur þess að einstaklingur geti brugðist við er að hann sé meðvitaður um stöðu sína í sjálfbæru samfélagi manna, þ.e. hver þáttur hans sé í nýtingu jarðar.  Til að viðbrögðin miði að aukinni sjálfbærni þarf einstaklingurinn að búa yfir tiltekinni þekkingu.  Þannig getur hann haft áhrif á eigið líf og/eða annarra í átt að sjálfbærni.  En það er ekki nóg að vera meðvitaður og hafa þekkingarfræðilegan grunn heldur þarf einstaklingurinn einnig að vera virkur, þ.e. að nýta þau tæki sem hann ræður yfir í eigin lífi.  Menntun til sjálfbærrar þróunar þarf umfram allt að hvetja einstaklinga til virkni og veita þeim tækifæri til að þroska hæfileika sína til áhrifa.

Menntun til sjálfbærrar þróunar felur í sér markmið á öllum námssviðum og námsstigum og er hafin yfir aðgreiningu námsgreina.  Margvíslegar leiðir eru í boði til að fjalla um viðfangsefni sjálfbærrar þróunar.

Hér eru markmið sett fram undir umhverfislegri, samfélagslegri og efnahagslegri áherslu en viðfangsefni einnar áherslu tekur einnig til hinna, þ.e. viðfangsefnin eru ekki einangruð undir hverjum lið heldur samþætta allar víddir sjálfbærrar þróunar.
Umhverfisleg áhersla er hér sett fyrst fram, ekki vegna þess að náttúruvísindi vega þyngra en aðrar námsgreinar heldur vegna þess að jörðin og hennar gæði eru takmarkandi þáttur allra aðgerða mannsins.  Því hlýtur umhverfið að mynda umgjörð fyrir alla framþróun mannkyns.

Við höfum kosið að tilgreina ýmsar leiðir að markmiðum menntunar til sjálfbærrar þróunar.  
Þau námsmarkmið sem sett eru fram í Velferð til framtíðar eru góðra gjalda verð enda byggja leiðir í okkar athugasemdum á þeim.  Hins vegar viljum við vekja athygli á því að eins og markmiðin eru sett fram eru þau ekki nægjanlega afgerandi til að tryggja sjálfbæra þróun.  Það er ekki nóg að skilja hvers vegna verndun líffræðilegs fjölbreytileika er mikilvæg til að tryggja viðhald náttúrunnar í framtíðinni heldur er lykilatriðið að nota slíkan skilning til að bregðast við.  Það er ekki nóg að búa yfir náttúrufræðilegri, félagsvísindalegri og tæknilegri þekkingu sem getur haft áhrif á nýtingu náttúrunnar í framtíðinni því í raun má segja að öll þekking hafi áhrif á nýtingu náttúrunnar.  Leiðin að sjálfbærni hlýtur því að miðast við að nýting náttúruauðlinda sé sjálfbær.  Þekking ein og sér færir okkur ekki nær sjálfbærni nema ef einstaklingurinn nýtir hana að til stuðla að sjálfbærri þróun við ákvarðanatöku hvers konar.  Virkni einstaklingins er því lykilhugtak þegar hugað er að menntun til sjálfbærrar þróunar.
Leiðirnar, sem hér eru settar fram, miðast því við hvernig einstaklingurinn bregst við.



Varðandi meðfylgjandi skýringar um leiðir stjórnvalda, fræðsluaðila, skóla og sveitarfélaga er brýnt að allir eigi jafnan rétt til menntunar til sjálfbærni. Mikilvægt er að möguleikar allra hópa samfélagsins verði tryggðir, t.a.m. með sí- og endurmenntun starfsfólks skóla og menntakerfis.

Staðardagskrá 21 er tæki sveitarfélaganna í sinni vinnu að sjálfbærri þróun. Skerpa þarf á mikilvægi hennar sem undirliggjandi stefnu sveitarfélaganna, m.a. með menntun til sjálfbærni. Tryggja verður að Staðardagskrá 21 í hverju sveitarfélagi nýtist sem virkt plagg í námi og kennslu. 

